
Urte batzuk zartagin batean igaro nituen; eguerdiko ordu 
bietan arrautza bat terrazan jarriz gero, beroaren eraginez 
frijitu egiten zen. Barruraino sartu zitzaidan beroa, eta 
konturatu nintzen munduak, 40 gradu azpian, bestelako 
erritmoa duela. Mundua, pertsonak, norbera, bere garaiaren 
seme-alaba da. Zorionez ala zoritxarrez, kanon jakin batek 
gidaturiko garai batean jaiotzea egokitu zitzaigun. Denok 
dakigunez, kanon horrek zuria, gizonezkoa, heterosexuala eta 
burgesa izatea ditu ezaugarri. Argi dago zerrenda horrek ez 
diola errealitateari den moduan heltzen. Halaxe frogatzen du 
Virginia Despentesek, esaterako, “neska onaren” kontzeptutik 
kanpo geratzen diren guztiei idazten dienean: “Itsustasunetik 
idazten dut, ondokoengana heldu asmoz: neska itsusiak, 
kamioi gidariak, frigidoak, larrua jo ez dieten horiek, larrua 
jo ezin zaien horiek, histerikak, hots, ‘neska onaren’ merkatu 
handitik baztertuak izan diren guztiak”. 

Kanonak bazterrean uzten dituen kontuak aipatzeko orduan, edertasuna, lodiera eta osasun fi sikoa 
ez ezik, gaitz psikokoak ere kontuan hartu beharko genituzke. 
Argi dagoena zera da: zerrendan egoteko bete beharreko baldintzak zorrotzegiak direla. Eroegiak 
dira. Lehen ere egon bazeuden gaixotasun psikikoak, eskizofrenia esaterako, baina gizarteak ez zuen 
gaitz horiei buruzko informazio handirik. Gaur egun, ordea, gaitz psikikoak, hala nola antsietatea, 
depresioa, arras arruntak bihurtzen ari dira. Diotenez, 2020an depresioa bigarren minusbaliotasun 
arrazoi izango da munduan. Datu honek ez gaitu ezustean harrapatzen.  Mendebaldeko gizartea, 
kanon egilea bera, zeharo zahartzen, hibridatzen, gaixotzen, deprimitzen ari zaigula. Orain arte 
adinekoak, beltzak, gaixoak, etab., erabat ahaztuta izan ditugu. Baina aurrerantzean, familia orotan 
kide batek gutxienez aipatu sintomak agertuko ditu eta, horren aurrean, zer egin beharko du 
batek?
Victoria Camposek bi aldi ditu hizpide: “ugalketa aldi pribatua (zaintza)”, emakumeengan eragina 
duena batez ere, eta “ekoizpen aldi publikoa (soldatapekoa)”, gizonezkoei loturikoa gehienbat. 
Zalantzarik gabe, aldi pribatua, zaintzari, etikari eta bestelako kontuei dagokiena, gizarteratu 
egin beharra dago. Gizarteari, erakunde publikoei, gizon eta emakume guztiei eskatu behar zaie 
orain arte emakumeen ardura esklusiboa izan den horretan, hots, adinekoak eta umeak zaintzea, 
parte hartzea. Kanona, aipatu aldiak, aldatzeko garaia heldu zaigu. Bestelako politikak behar 
ditugu eskoletan, lan munduan, eta gizartean oro har. Gizartea aldatzen ari da eta, hala ere, kanon 
zaharraren arabera funtzionatzen jarraitzen dugu. Epe laburrean, informatikak errotik aldatu du 
mundua, giza funtzionamendua bera. Hala ere, gure gizarteak gizonezko, zuri, burges, osasuntsu, 
ederren esku jarraitzen du. Noiz arte? 

Gema  Lasarte

Noiz arte?

F


